
ANG UNANG 
UNGGOY 
NA NAKITA 
SA AMING 

BARYO

           Isang araw, may isang ina 
na naghahanap ng pagkain para sa 

mga anak. 

         “Saan kaya ako kukuha ng makakain namin?” Ang 
sabi niya sa sarili. Naisipan niyang pumunta sa kaingin para 
manguha ng kamote.

          Nagpaalam siya sa mga anak.  Pumunta na siya sa 
kaingin para kumuha ng kamote.

         Pagdating sa kaingin, ibinaba niya ang dalang 
lalagyan ng kamote. Naghukay na siya ng kamote.

        Tanghali na pero wala pa rin siyang nahukay na 
kamote. Pagod na pagod na siya sa paghuhukay. 

        Nasabi niya sa sarili, “Ano ang 
kakainin namin mamaya?” Saan ako 

kukuha?

        Naghukay pa rin siya. Baka kasi may 
makuha siyang bunga. Pero gumagabi na 
ay wala pa rin siyang makuha. 

       “Hindi ako maaaring umuwi nang 
walang dala para sa mga anak ko”. 

       Gulung-gulo na ang isip ng ina. Kinuha 
niya ang panghukay at itinusok sa puwit niya.

       Biglang nag-iba ang anyo ng ina. Sabi nito, “Ak! Ak! 
Ak!”. Naging unggoy na siya.  Ang pang hukay na itinusok 
sa puwitan ang naging buntot.

       Ito ang kauna-unahang unggoy na nakita sa aming 
baryo.


